
1. Ընթացիկ իրավիճակը և իրավական ակտի ընդունման անհրաժեշտությունը
Որոշման նախագծի ընդունումը պայմանավորված է «Բարձր տեխնոլոգիաների ոլորտի պետական աջակցության մասին» 2024 թվականի դեկտեմբերի 4-ի ՀՕ-498-Ն, «Հայաստանի Հանրապետության հարկային օրենսգրքում փոփոխություններ և լրացումներ կատարելու մասին» 2024 թվականի դեկտեմբերի 4-ի ՀՕ-499-Ն, ««Հայաստանի Հանրապետության հարկային օրենսգրքում փոփոխություններ կատարելու մասին» օրենքում փոփոխություն կատարելու մասին» 2024 թվականի դեկտեմբերի 4-ի ՀՕ-500-Ն և «Վարչական իրավախախտումների վերաբերյալ Հայաստանի Հանրապետության օրենսգրքում փոփոխություն կատարելու մասին» 2024 թվականի դեկտեմբերի 4-ի ՀՕ-501-Ն օրենքների փաթեթի ընդունմամբ:
 «Բարձր տեխնոլոգիաների ոլորտի պետական աջակցության մասին» օրենքի 5-րդ հոդվածով սահմանված պետական աջակցության տրամադրման համար նույն օրենքով սահմանված են, որ ենթաօրենսդրական ակտերով կսահմանվեն բարձր տեխնոլոգիաների ոլորտի պետական աջակցության կարգերը, որոնցով հնարավորություն կունենան տնտեսավարող սուբյեկտները դիմել և ստանալ պետական աջակցությունները:
Օրենքով սահմանված պետական աջակցության կարգերը սահմանված են Նախագծի առանձին հավելվածներով: Մասնավորապես՝ Հավելված N1-ով նախատեսված է բարձր տեխնոլոգիաների ոլորտի տնտեսավարող սուբյեկտներին աշխատանքային միգրանտների համար պետական աջակցության տրամադրման կարգը, Հավելված N2-ով՝ բարձր տեխնոլոգիաների ոլորտի տնտեսավարող սուբյեկտներին նոր աշխատողներ ներգրավելու համար պետական աջակցության տրամադրման կարգը, Հավելված N3-ով բարձր տեխնոլոգիաների ոլորտի տնտեսավարող սուբյեկտներին կադրերի պատրաստման և վերապատրաստման համար պետական աջակցության տրամադրման կարգը, իսկ Հավելված N4-ով սահմանված է 2026 թվականի հունվարի 1-ից ուժի մեջ մտնող՝ Օրենքով սահմանված բարձր տեխնոլոգիաների ոլորտի տնտեսավարող սուբյեկտի վարձու աշխատող հանդիսացող աշխատանքային միգրանտին պետական աջակցության տրամադրման կարգը:
Հարկ է նշել, որ Բարձր տեխնոլոգիաների ոլորտի պետական աջակցության համար որպես թիրախ են ընտրվել մինչև 2022 թվականի մարտի 1-ից հետո ՀՀ-ում մասնագիտական աշխատանք կատարող օտարերկրացիները կամ քաղաքացիություն չունեցող անձինք, այսինքն աշխատանքային միգրանտները: Այս առումով պետական աջակցությունը նախատեսվում է տրամադրել բարձր տեխնոլոգիաների ոլորտի այն տնտեսավարող սուբյեկտին (իսկ 2026թ. հունվարի 1-ից հետո՝ աշխատանքային միգրանտին), ով 2022 թվականի մարտի 1-ից ի վեր օրինական աշխատանքային հարաբերության մեջ կլինի աշխատանքային միգրանտի  (իսկ 2026թ. հունվարի 1-ից հետո՝ տնտեսավարող սուբյեկտի) հետ:
Հարկ է նկատել, որ պայմանավորված՝ դեռևս 2022 թվականին ստեղծված իրավիճակով, ոլորտային մի շարք ընկերությունների տեղափոխումը և մասնագետների ներհոսքը Հայաստան աննախադեպ աճի հնարավորություններ էր ընձեռել տեղեկատվական տեխնոլոգիաների զարգացման համար և Կառավարության առանձին որոշումներով ոլորտում գործունեություն իրականացնող առանձին տնտեսավարող սուբյեկտների համար իրականացվեցին աջակցության մի շարք ծրագրեր: Այդ ժամանակ գրանցվեց նաև ՀՀ-ում ՏՏ ոլորտի վարձու աշխատողների թվի շեշտակի աճ: Այսպես, 2022թ-ի փետրվարից մինչև 2023թ-ի դեկտեմբերն ընկած ժամանակահատվածում ՏՏ ոլորտի վարձու աշխատողների թիվը 21.5 հազարից հասել է 34 հազարի, ընդ որում, վարձու աշխատողների թվում օտարերկրացիների մասնաբաժինը 4.1%-ից հասել է 27.3%: Վարձու աշխատողների թվաքանակի հավելաճի առնվազն 44%-ը պայմանավորված էր օտարերկրացիների ներհոսքով։  Հատկանշական է նաև այն փաստը, որ ՀՀ տեղափոխված ընկերություններից շուրջ մեկ տասնյակը ընդգրկվել է ՀՀ ՏՏ ոլորտի 20 խոշոր գործատուների թվում: 
Բացի նշվածից խնդիր է նաև Հայաստանի Հանրապետության մրցունակության ապահովումը, քանի որ շատ երկրներ՝ առավել ևս տարածաշրջանի և ԱՊՀ անդամ երկրներ, ոլորտի համար տրամադրում են լայն շրջանակի արտոնություններ և իրականացնում են աջակցության ծրագրեր՝ նպատակ ունենալով իրենց մոտ տեղափոխել այլ երկրներում (այդ թվում՝ Հայաստանի Հանրապետությունում) գործունեություն իրականացնող տնտեսավարող սուբյեկտներին։
Ելնելով նշվածից՝ ոլորտի առաջանցիկ զարգացման և տեղափոխված ընկերությունների ու մասնագետների Հայաստանից հնարավոր հեռանալը կանխելու նպատակով, որպես նախորդ տարիների ծրագրերի տրամաբանական շարունակություն՝ նախատեսվեց ոլորտի աջակցության օրենսդրական փաթեթում սահմանվեց այս մոտեցումը: 
Նոր աշխատող ներգրավելու համար տնտեսավարող սուբյեկտներին տրամադրվող աջակցության համատեքստում կարևոր է այն հանգամանքը, որ նոր աշխատող է համարվում «Բարձր տեխնոլոգիաների ոլորտի պետական աջակցության մասին» օրենքի 3-րդ հոդվածի 1-ին մասի 10-րդ կետի պահանջները բավարարող՝ տնտեսավարող սուբյեկտի մոտ աշխատանքային կամ քաղաքացիական իրավական պայմանագրի հիման վրա մասնագիտական աշխատանք կատարող անձը, ով նախքան տվյալ տնտեսավարող սուբյեկտի մոտ մասնագիտական աշխատանք կատարելը, երբևէ չի հանդիսացել բարձր տեխնոլոգիաների ոլորտի անհատ ձեռնարկատեր կամ այլ՝ բարձր տեխնոլոգիաների ոլորտի տնտեսավարող սուբյեկտի վարձու աշխատող, այդ թվում՝ ոչ մասնագիտական աշխատանք կատարող: Նոր աշխատողի կարգավիճակը վարձու աշխատողը պահպանում է մասնագիտական աշխատանքի անցնելու պահից սկսած երեք օրացուցային տարիների համար, այսինքն աշխատանքի անցնելու օրվանից հաշված, մինչև 3-րդ տարվա համապատասխան ամիսը և ամսաթիվը՝ անկախ գործատուի փոփոխությունից: 
Հավելված N 3-ով սահմանված վերապաստրաստմանն առնչվող կարգավորումների  նախատեսման համար հիմք են ընդունվել միջազգային ճանաչում ունեցող հավաստագրման հարթակները, որոնցից ստացված հավաստագրերը կհամարվեն հիմք, ընդ որում սահմանված է, որ դրանք ուսումնասիրվելու և ընդունվելու են ՀՀ բարձր տեխնոլոգիական արդյունաբերության նախարարի հրամանով սահմանված կարգով: 
[bookmark: _GoBack]Հավելվածներով սահմանված աջակցությունների տրամադրման ընթացակարգերով սահմանված են նաև աջակցության դիմումների պատասխանների բողոքարկմանն առնչվող կարգավորումներ, մասնավորապես նախատեսված է, որ տնտեսավարող սուբյեկտը կարող է բողոքարկել աջակցության դիմումի պատասխանը, որը քննվելու է «Վարչարարության հիմունքների և վարչական վարույթի մասին» օրենքով սահմանված կարգով և ժամկետներում, արդյունքում՝ բավարարվում է կամ մերժվում է բողոքը: Ընդ որում, սահմանված է, որ աջակցության պատասխանի բողոքարկման դեպքում, եթե ճշգրտվում է աջակցության գումարը, ապա բողոքարկման վերաբերյալ որոշում կայացնելուց հետո 5 աշխատանքային օրվա ընթացքում կատարվում է աջակցության վերահաշվարկ: Հարկ է նկատել նաև, որ Նախագծի Հավելվածների համաձայն՝ աջակցության տրամադրումը նախատեսված է եռամսյակներով, այսինքն՝ նախորդ եռամսյակների համար տնտեսավարող սուբյեկտներին աջակցություններ չեն կարող տրամադրվել, իսկ բողոքարկման իրավունքի իրացման պարագայում (բողոքարկվելու է աջակցության դիմումի պատասխանը, իսկ աջակցության դիմումը կարող է ներկայացվել եռամսյակի համար՝ համապատասխան 1-ամսյա ժամկետում) երաշխավորված է տնտեսավարող սուբյեկտին պակաս վճարված աջակցության գումարի վերահաշվարկների կատարումը: 
Նշվածի համատեքստում հարկ է նկատել, որ Նախագծի 2-րդ կետի 3-րդ ենակետի համաձայն, որպես ընդհանուր կանոն, սահմանված է, որ պետական աջակցություն ստացած տնտեսավարող սուբյեկտների կողմից հարկային մարմնին նախորդ ժամանակահատվածների համար ներկայացված հաշվետվությունների փոփոխությունների ներկայացման դեպքում կատարվում են տրամադրված աջակցության գումարների վերահաշվարկներ և ավել տրամադրված աջակցության գումարները վերադարձվում են Հայաստանի Հանրապետության պետական բյուջե, եթե այլ բան սահմանված չէ օրենսդրությամբ։ Այս դրույթի նախատեսումը նպատակ է հետապնդում զսպելու տնտեսավարող սուբյեկտների կողմից հաշվետվություններում փոփոխություններ կատարելու միջոցով չարաշահումները, մասնավորապես հաշվի առնելով, որ հարկային հաշվետվությունների փոփոխությունները տնտեսավարող սուբյեկտների կողմից կարող են կատարվել 3 տարվա կտրվածքով: 
Հավելվածներով սահմանված կարգերը նախատեսում են նաև պետական աջակցության տրամադրման այլ պայմաններ և ժամկետներ:  
Հարկ է նշել, որ Նախագծին զուգահեռ աշխատանքներ են տարվում նաև հիշյալ կարգերի հիման վրա  ինքնաշխատ հարթակի ստեղծման և գործարկման ուղղությամբ:  
2. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագիծը բխում է ՀՀ կառավարության 2021 թվականի օգոստոսի 18-ի N 1363-Ա որոշմամբ հաստատված Հայաստանի Հանրապետության կառավարության 2021-2026 թվականների ծրագրի մի շարք բաժիններով սահմանված քաղաքականության ուղղություններից։ Մասնավորապես՝
1. 2.3-րդ «Բարձր տեխնոլոգիաներ» բաժնով սահմանված քաղաքականության ուղղություններից, ըստ որի՝
· հաշվի առնելով բարձր տեխնոլոգիաների կարևորությունը Հայաստանի Հանրապետության տնտեսության և անվտանգության համար՝ Կառավարությունը շարունակելու է նպաստել նորարարական համակարգի զարգացմանը և տարբեր ոլորտներում համակողմանի ներդրմանը,
· բարձր տեխնոլոգիաների ոլորտում Կառավարությունը նպատակադրված է իրականացնել, մասնավորապես, հետևյալ քայլերը.
· բարձր տեխնոլոգիական ոլորտում տեխնոլոգիական կրթության որակական և քանակական բարելավում,
· բարձր տեխնոլոգիական ընկերություններում (ստարտափներում) անհրաժեշտ ներդրումներ ներգրավելու և դրանց հետագա զարգացումն ու համաշխարհային շուկա ելքն ապահովելու նպատակով ֆինանսական գործիքներ ներգրավելու հնարավորությունների շարունակական մեծացում, այդ թվում՝ պետական աջակցության ծրագրերի միջոցով,
·  բարձր տեխնոլոգիական ոլորտի առաջանցիկ զարգացման նպատակով տեխնոլոգիական ընկերությունների և բուհերի արդյունավետ համագործակցության խթանում՝ նոր մասնագետների պատրաստման և այլ ոլորտի մասնագետներին վերամասնագիտանալու հնարավորություն ընձեռելու միջոցով,
· ոլորտի ընկերությունների բիզնես կարողությունների զարգացմանն ուղղված ծրագրերի իրականացում,
2) 6.8-րդ «Հարկաբյուջետային քաղաքականություն» մասով սահմանված քաղաքականության ուղղություններից, ըստ որի՝
· Հարկաբյուջետային քաղաքականության հիմնական նպատակը պետական ֆինանսական համակարգի բարձր արդյունավետությունն է: Դրան հասնելու նպատակով Կառավարությունը շարունակելու է հարկային քաղաքականության այնպիսի բարեփոխումները, որոնք նպաստելու են բիզնես միջավայրի մրցունակության բարձրացմանը,
· Կառավարության կողմից իրականացվող հարկային քաղաքականությունն ուղղված է լինելու տնտեսության ներդրումային գրավչության բարձրացմանն ու տնտեսական ակտիվության մակարդակի բարելավմանը՝ դրանով իսկ ստեղծելով կայուն նախադրյալներ արտահանման և երկարաժամկետ տնտեսական աճի, հանրային բարիքի վերաբաշխման և հարկաբյուջետային կայունության ամրապնդման համար:
3. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները
Նախագծի ընդունումը ՀՀ պետական բյուջեի եկամուտներում և ծախսերում փոփոխությունների չի հանգեցնի։
 4. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ բարձր տեխնոլոգիական արդյունաբերության նախարարության կողմից:
5. Ակնկալվող արդյունքը
Նախագծի ընդունման արդյունքում կսահմանվի բարձր տեխնոլոգիաների ոլորտի պետական աջակցությունների տրամադրման կարգերը, ըստ որի՝ տնտեսավարող սուբյեկտերը «Բարձր տեխնոլոգիաների ոլորտի պետական աջակցության մասին» օրենքի պահանջների բավարարման պարագայում կարող են դիմել և օգտվել ոլորտի պետական աջակցություններից: 
